Dyddiadur Dydd Sadwrn

Codi’n fore.  Dim llaeth.  Awydd mynd yn ôl i’r gwely.

Sian yn dod heibio yn y car, mynd i Bala i siopa.

Cael cinio yn y caffi, wedyn  adre i nôl fy nillad nofio.

Y pwll yn llawn, nofio tua 30 hyd y pwll, wedi blino’n lân!

Cael pitsa i swper a gwylio ffilm.  Roedd fy mol yn wag!

Mynd i’r gwely’n gynnar.
A

Dydd Llun
Deffro yn fore,  yr hen geiliog yna yn clochdar a’r gwartheg yn rhuo.

Clywed rhywbeth arall hefyd.  Rhuo od iawn!

Rhuthro i edrych trwy’r ffenestr.  Methu credu fy llygaid -  cynffon draig yn sticio allan o’r ffynnon!

 Dad yn dweud ei bod hi’n beryglus iawn.
Hmm... Mynd allan i edrych.

Dydd Mawrth
Hel wyau yn y bore.  Mam yn methu eu cracio,  maen nhw yn galed fel cerrig!
Yn y pnawn mi wnes i drio mynd i fyny at y bryn i weld y ddraig, ond cael row gan Mam.

Pwdu.  Dwi’n meddwl fod y ddraig yn drist.

Helpu Mam i odro, ond mae’r llaeth wedi troi’n iogwrt!

Dydd Mercher
Bore – dad yn ffonio Plismones y Dreigiau.
B.
                                             Y  Fferm, 

                                              Pentre Bach,

                                              Dydd Mawrth.
Annwyl Mrs Huws,

Mae’n ddrwg gen i ond ni fydd Mari yn yr ysgol heddiw.  Mae draig ffyrnig a  dychrynllyd wedi dod i fyw i’r ffynnon, ac mae’n llawer rhy beryglus i Mari ddod ar hyd y ffordd i’r ysgol.

Gobeithio y bydd y ddraig wedi mynd erbyn fory,

Yn Gywir,

Mrs Jones.

C.

(Dad yn codi’r ffôn, ac yn deialu)
Dad:  Helo, helo..

Plismones: Helo, Swyddfa’r Heddlu, Plismones y Dreigiau’n siarad, sut fedra i helpu?

Dad:  O diolch byth, mae gen i broblem anferth yma.

Plismones:  Wel?

Dad:  Mae yna ddraig ffyrnig a pheryglus wedi glanio yn fy ffynnon i.

Plismones:  Ydi hi’n drafferthus?

Dad:  Ydi wir ddoe mi wnaeth hi droi’r wyau i gyd yn galed, ac mae hi’n dychryn fy ngwartheg i.  Fedrwch chi ddod draw i’w dal hi?

Plismones:  Peidiwch â phoeni dim, mi fydda i draw mewn dau funud.
ch.

Côt goch sydd gan y ddraig.  Mae ganddi gynffon hir gyda streipiau coch ac oren arni.  Mae blaen ei chynffon yn bigog fel saeth.  Adenydd bach melyn sydd ar ei chefn, ac mae'r rheiny’n ysgwyd fel adenydd aderyn pitw.  Mae ei llygaid yn disgleirio yn yr haul, ac yn gwenu’n garedig.
Draig fach annwyl ydi hi.  Dydi hi ddim yn ffyrnig nac yn flin.  Mae hi’n teimlo’ ofnus  ac unig yn yr hen ffynnon dywyll yna.
Pa rai o’r brawddegau yma fyddech chi’n ei gael mewn dyddiadur? Un yn dod i flaen y dosbarth ac yn darllen y frawddeg. Pawb i ysgrifennu ‘/’ ar eu bwrdd gwyn os ydyn nhw’n meddwl ei fod o’n perthyn i ddyddiadur neu x.
	Rhedodd Mari i ben y bryn, roedd hi wedi dychryn am ei bywyd.

	Mi wnes i glywed sŵn rhuo.

	Mynd i’r siop ar ôl cinio.

	Ffonio plismones y dreigiau ben bore.

	Edrychai’n ddel yn ei chôt newydd, ond teimlai’n ofnus iawn.

	Fedrwch chi ddod draw i’w dal hi?

	Mae’n ddrwg gen i ond ni fydd Mari  yn yr ysgol fory.

	Gobeithio y bydd pethau’n well  i mi yfory.

